
ВОВЕД

Програмите за намалување на штети имаат важна улога во заштитата на здравјето, на достоинството и 
на правата на луѓето кои употребуваат дроги. Со резолуцијата усвоена во март 2024 година, ООН за прв 
пат директно ги повикува земјите членки да спроведат мерки за намалување на штети во националното 
законодавство како суштински дел од политиката за дроги за заштита на јавното здравје и минимизирање 
на негативните здравствени и социјални влијанија од употреба на дроги.1

Професионалците и врсничките работници ангажирани во програмите за намалување на штети се на 
чело на напорите за заштита на јавното здравје, обезбедувајќи прва и доверлива поддршка за луѓето кои 
употребуваат дроги. Нивната секојдневна работа не е фокусирана само на намалување на штетите од 
употреба на дроги туку и заштита на правата и на достоинството на секој поединец. За да бидат ефикасни 
и да можат соодветно да одговорат на потребите на сите на кои им се потребни услуги за намалување на 
штети, вработените треба да ги препознаат спецификите и потребите на жените, на мажите, на транс и на 
родово небинарните луѓе, на младите, на Ромите, на сексуалните работници/работнички, на мигрантите/
мигрантките и на други подгрупи. Подигнувањето на свеста за овие разлики е од суштинско значење за 
создавање инклузивни услуги за намалување на штети од употреба на дроги и придонес за поправедни и 
поефикасни политики за јавно здравје.

Овој Водич дава насоки за граѓанските организации кои нудат услуги за намалување на штети во Северна 
Македонија, во Чешка и во Србија. Целта на Водичот е да ги поддржи граѓанските организации системски 
да ја вклучат родовата перспектива во програмите за намалување на штети и во испораката на услуги. 
Наменет е за давателите на услуги, за координаторите на програмите, за креаторите на политики и за 
партнерските организации вклучени во дизајнирањето, во спроведувањето и во оценката на услугите за 
намалување на штети. 

Националните истражувања за проценка на родовата сензитивност на програмите за намалување на штети 
од употреба на дроги во Северна Македонија, во Србија и во Чешка покажуваат дека генерално постои 
свесност за родовата перспектива меѓу вработените во програмите за намалување на штети. Но, мерките и 
активностите кои ги спроведуваат не се во целост родово сензитивни и родово трансформативни и главно 
зависат од проектни активности  кои се временски ограничени. 

Програмите за намалување на штетите спасуваат животи со намалување на здравствени и на социјални 
ризици поврзани со употребата на дроги. Родовите норми, улоги и нееднаквости ги обликуваат моделите 
на употреба на дроги, изложеноста на ризици и пристапот до здравствени и до социјални услуги. Луѓето со 
различна сексуална ориентација и родов идентитет, припадници на различни етнички групи, се соочуваат 
со различни форми на стигма, на насилство и на исклучување. Отсуството на родова перспектива во 
услугите на намалување на штети ги зајакнува нееднаквостите и ги исклучува најранливите од основните 
услуги за поддршка.

Северна Македонија, Чешка и Србија делат слични предизвици во врска со стигмата врз лицата кои 
употребуваат дроги и ограниченото вклучување на родовата перспектива во програмите за намалување на 
штети. Сепак, постојат значителни разлики во институционалната рамка и во финансирањето на услугите 
за намалување на штети од употреба на дроги. 

1	  CND Resolution 67/4. Preventing and responding to drug overdose through prevention, treatment, care, and recovery measures, 
as well as other public health interventions, to address the harms associated with illicit drug use as part of a balanced, comprehensive, 
scientific, evidence-based approach, 2024. 

Во Северна Македонија, услугите за намалување на штети првенствено ги обезбедуваат граѓански 
организации со ограничена поддршка од државниот буџет. Политиките за родова еднаквост подолг период 
бележат стагнација, а во еден дел и уназадување. Стигмата спрема Ромите, сексуалните работници/
работнички и ЛГБТИ-луѓето го попречува пристапот до услугите, вклучувајќи ги и услугите за намалување 
на штети.

Во Чешка, услугите за намалување на штети првенствено се добро воспоставени и функционираат, но 
сепак вклучувањето на родовата перспектива сè уште е предизвик. 

Во Србија, услугите за намалување на штети во најголем дел се поддржани од меѓународни донатори што 
го попречува континуираното, одржливото и предвидливото финансирање на програмите. Несигурните 
извори на финансирање, меѓу другото, го попречува развивањето на родово трансформативни услуги за 
намалување на штети.

Токму затоа овој Водич дава поопшти практични упатства и алатки кои ќе им послужат на граѓанските 
организации во Северна Македонија, во Чешка и во Србија да ги прилагодат услугите за намалување на 
штети на начин што ќе ги задоволат потребите на сите на кои им се неопходни овие услуги. 

Водичот е изработен во рамките на проектот „Креирање на родово базирани програми за млади кои 
употребуваат дроги“.      
Проектот е финансиран од  Националната агенција за европски образовни програми и мобилност преку 
програмата Еразмус +.

ВОДИЧ за креирање на родово сензитивни програми 
за намалување на штети од употреба на дроги

РАЗБИРАЊЕ НА РОДОТ ВО 
КОНТЕКСТ НА НАМАЛУВАЊЕ 
НА ШТЕТИ

Родот се однесува на социјално конструираните улоги, однесувања, изразувања и идентитети на девојки, 
на жени, на момчиња, на мажи и на луѓе со различна родова припадност.2 Родот влијае на тоа како луѓето 
се перципираат себеси и едни со други, како се однесуваат и комуницираат, како и на распределбата 
на моќ и на ресурси во општеството. Родот најчесто се разбира бинарно (девојка/жена и момче/маж), 
но постои значителна разновидност во тоа како индивидуи и групи го разбираат, го доживуваат и го 
изразуваат родот. Тој не е само флуиден, туку и сложен, и вклучува родови односи, улоги, институционални 
практики и закони. Факторите поврзани со родот, вклучувајќи улоги, односи, ставови, нерамнотежа на моќ 
и идентитети, влијаат врз искуствата на индивидуите и нивната можност да добијат соодветна грижа.

Понекогаш терминот „род“ неправилно се користи за да се означи „пол“. Полот се однесува на биолошките 
атрибути кај луѓето и животните, вклучувајќи физички и физиолошки карактеристики како хромозоми, 
хормони, анатомија и телесни функции како метаболизам, како и репродуктивна и сексуална анатомија. 
Полот обично се поима како машки или женски, но постојат варијации во биолошките атрибути кои го 
сочинуваат полот и начинот на кој се изразуваат тие. Некои луѓе се раѓаат со комбинација на машки и 
на женски биолошки карактеристики како хромозоми или гениталии – што се нарекува интерсекс/
интерсексуалност. Факторите поврзани со полот влијаат врз реакциите на психоактивните супстанции, 
развојот на толеранција и зависност од тие супстанции и врз нашите реакции на третмани и на лекови.

Трансродов/трансродова е термин што се користи за да се опишат луѓе чиј родов идентитет се разликува 
од полот што им бил доделен при раѓање. Родовиот идентитет е внатрешното, лично чувство на една 
личност дека е маж или жена (или момче или девојка). За некои луѓе, нивниот родов идентитет не се 
вклопува во овие две категории. Како што често се мешаат полот и родот, така се мешаат и трансродовиот 
идентитет и сексуалната ориентација.

Родово квир или родово небинарните лица не се идентификуваат во рамките на бинарниот машко-
женски систем, туку некаде надвор од него или меѓу овие две опции. Нивните искуства и начин на 
самоидентификување не се вклопуваат во традиционалните, строго дефинирани категории на машко или 
на женско. За многу луѓе, родот не е фиксна точка, туку динамичен дел од нивниот идентитет што може 
да се менува со време, со контекст и со личен развој. Некои родово небинарни луѓе користат неутрални 
заменки (во англискиот јазик тоа се „they/them“, додека во македонскиот јазик сè уште немаме соодветни 
форми). 

Сексуалната ориентација го опишува сексуалното, романтичното и/или емоционалното привлекување 
на една личност спрема друга (на пример: хетеросексуалец, геј, лезбијка, бисексуалец). Една индивидуа 
(жена, маж, трансродово лице, родово небинарно лице) може да има која било сексуална ориентација 
или да се движи меѓу различни сексуални ориентации во текот на својот живот.

Родот е добро позната детерминанта на здравјето и е важна да се земе предвид кога разгледуваме 
прашања поврзани со употребата на дроги. Често, кога се зборува за род, фокусот е на жените и на 
девојките. Но, всушност, сите ние имаме род и важно е да се разбере континуитетот на родовиот 
идентитет и изразувањето и како родот е поврзан со употребата на дроги. Родово сензитивните и родово 
трансформативните програми за намалување на штети имаат цел да ги задоволат специфичните потреби 
на жените и на луѓето со различен родов идентитет. Оваа поддршка вклучува задоволување на основни 
потреби како што се менструални производи, па сè до сеопфатни услуги за грижа за деца, услуги за 
сексуално и за репродуктивно здравје, безбедно инјектирање и многу други.

2    https://www.who.int/health-topics/gender#tab=tab_1

https://www.who.int/health-topics/gender#tab=tab_1

Родовата нееднаквост влијае на пристапот до услугите за намалување на штети и се манифестира на 
начини што:

•	 жените кои употребуваат дроги избегнуваат услуги од страв да не се открие нивниот статус, што ќе 
влијае врз старателството врз децата, 

•	 жените кои инјектираат дроги имаат поголем ризик од ХИВ-инфекција и родово базирано 
насилство,

•	 транс луѓето, поради отворената дискриминација, ретко бараат здравствени и други услуги, што 
доведува до поголем ризик од нетретирани инфекции и насилство,  

•	 Ромите се изложени на расизам, на економска исклученост, на јазични и на културолошки бариери 
да пристапат до здравствени и до социјални услуги. 

Искуството од употреба на дроги и пристапот до услуги е обликувано и од испресекувањето на повеќе 
идентитети и лични карактеристики, вклучувајќи род, родов идентитет, сексуална ориентација, 
„раса“,3 етничка припадност, попреченост, социоекономски статус и друго. Луѓето кои се наоѓаат во 
маргинализирани ситуации, како, на пример, Ромите, ЛГБТИ-луѓето, сексуалните работници/работнички, 
мигрантите/мигрантките, доживуваат посложена дискриминација што ги зголемува пречките за пристап 
спрема услуги и ја зголемува нивната ранливост на ХИВ, на насилство и на социјално исклучување. 

•	 Ромка која користи дроги може да се соочи со поголем број пречки (поради родот, „расата“, 
социоекономскиот статус) отколку Ром или жена неромка. 

•	 Отсуството на програми за лекување на деца од зависности несразмерно повеќе ги погодува 
децата Роми на улица. 

3    Наводниците се со цел да се покаже дека концептот на раса е општествено конструиран, а не фиксна биолошка реалност.

ПРИНЦИПИ ЗА НАМАЛУВАЊЕ 
НА ШТЕТИ 

Безбедност: Корисниците на услугите треба да се чувствуваат заштитени од насилство, од вознемирување 
и од осуда. Создавање простори само за жени или за спроведување обука на персоналот за препознавање 
и за реагирање на родово базирано насилство може да помогне да се осигури дека луѓето кои употребуваат 
дроги се чувствуваат безбедно. 

•	 На пример: Воспоставете политика за заштита од вознемирување и обезбедете јасни насоки за 
упатување на жртвите на насилство. 

Доверливост: Обезбедете простории во кои ќе се штити приватноста на корисниците на услугите, особено 
на жените и на ЛГБТИ-луѓето. Заштитата на приватноста на корисниците на услугите е клучна, особено во 
контекст каде што употребата на дроги, сексуалната работа, сексуалната ориентација се криминализирани 
и/или стигматизирани. 

•	 На пример: Користете кодирани ознаки наместо имиња во евиденцијата на услугите. Обезбедете 
посебни простории за консултации каде што жените, ЛГБТИ-луѓето и останатите ќе можат отворено 
да зборуваат без страв од откривање. 

Пристапност: Отстранете ги физичките, економските и културните пречки за користење на услугите за 
намалување на штети. При планирањето и спроведувањето на услугите за намалување на штети треба да 
се земат предвид трошоците, растојанието, грижата за децата, јазикот, културните норми и други пречки 
што ги обесхрабруваат одредени групи да побараат помош.

•	 На пример: Обезбедете мобилни тимови за намалување на штети во оддалечени места. Нудете 
услуги со флексибилно работно време прилагодено на обврските на жените кои најчесто ги имаат 
при грижата за децата и за домот. Развијте дигитални алатки за информирање и за обезбедување 
услуги на младите корисници на услуги. 

Зајакнување: Информирајте ги корисниците на услугите за нивните права, за нивните можности и 
поддржете ги во донесувањето на информирани одлуки за прашања кои ги засегаат нивните животи. 

•	 На пример: Спроведете работилници за жените кои употребуваат дроги за превенција од 
предозирање, за репродуктивно здравје, за човекови права и за други теми кои ќе им овозможат 
да дејствуваат со поголема моќ и знаење. 

Учество: Вклучете ги жените, младите, ЛГБТИ-луѓето, Ромите/Ромките, сексуалните работници/работнички 
и мигрантите/мигрантките во дизајнирањето и во следењето на програмите за намалување на штети. 
Значајното вклучување на различните општествени групи гарантира дека услугите за намалување на штети 
ги одразуваат реалните потреби на луѓето кои ги користат нив. 

•	 На пример: Консултирајте ги Ромките кои употребуваат дроги дали начинот на информирање за 
услугите за намалување на штети е културолошки релевантен и ефикасен. 

Интерсекционалност: Препознавање дека поединци или групи се соочуваат со повеќекратните, 
интерсекциски (преклопувачки) форми на дискриминација се клучни за воспоставување на инклузивни 
програми за намалување на штети за сите групи на луѓе кои употребуваат дроги. 

•	 На пример: Програмите за намалување на штети треба истовремено да се справуваат со зависноста 
(намалувањето на штети од употреба на дроги), со расизмот, со сиромаштијата и со родово 
базираното насилство. 

РОДОВО СПЕЦИФИЧНИ 
ПРЕЧКИ ЗА ПРИСТАП ДО 
УСЛУГИ ЗА НАМАЛУВАЊЕ НА 
ШТЕТИ
Истражувањата и програмското искуство од Северна Македонија, од Чешка и од Србија покажуваат дека 
најчести бариери за пристап до услугите за намалување на штети се:

•	 Високо ниво на стигма, силни патријархални норми, срам и страв од откривање на статусот на лице 
кое употребува дроги. 

•	 Недостаток на безбедни простори и услуги дизајнирани за потребите на жените, што е ризик 
партнерот да ја преземе контролата врз нивниот пристап до услуги.

•	 Страв од губење на старателство врз децата, особено кај жените кои употребуваат дроги и 
сексуалните работнички.

•	 Отсуство на силна гаранција за доверливост на услугите.

•	 Малтретирање од страна на Полицијата и криминализација на употребата на дроги.

•	 Отсуство на културолошка прилагоденост на услугите спрема Ромите/Ромките.

•	 Отсуство на знаење за транс и за родово небинарни луѓе кај вработените кои обезбедуваат услуги 
за намалување на штети и нивно прифаќање и доверба во сервисите.

•	 Отсуство на флексибилни услуги на места каде што се движат младите (ноќни клубови, фестивали).

•	 Отсуство на дигитални алатки за користење на услугите.

•	 Јазични и правни бариери до услугите за намалување на штети за мигрантите/мигрантките. 

•	

Северна Македонија. Дел од организациите кои нудат услуги за намалување на штети немаат физички 
простор за безбедни средби и немаат формализирани механизми за безбедност и за инклузивност. 

Чешка Република. Организациите кои даваат услуги за намалување на штети не допираат доволно до 
ЛГБТИ-заедниците.

Србија. Дел од давателите на услуги за намалување на штети не користат родово инклузивен јазик, што 
доведува до избегнување на услугите за намалување на штети од страна на транс и на родово небинарните 
лица. 

ВОДИЧ за креирање на родово сензитивни програми 
за намалување на штети од употреба на дроги

ПРАКТИЧНИ АЛАТКИ ЗА 
ГРАЃАНСКИТЕ ОРГАНИЗАЦИИ

Спроведување родова анализа

•	 Спроведете преглед на документите, на политиките и на практиките во вашата организација за да 
ги идентификувате родовите јазови на организациско ниво, на ниво на дизајнирање на услугата и 
при давањето на услугата. Родовата анализа на политиките има цел да го идентификува влијанието 
на таа политика (или практика) врз родовите релации и да утврди дали политиката е релевантна 
и дали постојат одредени ограничувања поврзани со родот и со конкретната политика. Родовата 
анализа треба да ни покаже дали воспоставените родови релации ќе влијаат врз остварувањето 
на резултатите што сакаме да ги постигнеме со политиката или со програмата. За да го добиеме 
одговорот, треба да ги земеме предвид различните родови улоги кои ги имаат жените и мажите, 
нивната меѓусебна поврзаност и институционалните механизми што ги одржуваат овие односи. 
Потребна е систематска анализа како политиките (и практиката) ги земаат предвид потребите, 
ги намалуваат (или елиминираат) бариерите и ги унапредуваат правата на жените, на мажите 
и на луѓето со различен родов идентитет, вклучувајќи аспекти како што се пристап до услуги, 
безбедност, доверливост, учество во донесувањето одлуки и капацитет на персоналот. Анализата 
треба да се спроведе со пристап заснован на човековите права; да користи податоци разделени 
според пол и род и да ги вклучува гласовите на засегнатите групи за да се осигури дека услугите 
за намалување на штетата не се само правични туку и ги предизвикуваат штетните норми кои 
првично доведуваат до нееднаквост. Родово трансформативните услуги за намалување на штети 
одат подалеку од едноставно прилагодување на родовите разлики. Овие програми активно работат 
на предизвикување и на менување на штетните родови норми, на расизмот, на хомофобијата и на 
трансфобијата, на односите на моќ и на структурите што создаваат нееднаквост. 

•	 Собирајте родово разделени податоци за сите услуги во рамките на програмата за намалување на 
штети. Податоците редовно анализирајте ги и проверете кој ги користи услугите, кој не ги користи 
и зошто не ги користи услугите. 

•	 Обезбедете разновидност во застапеноста на различни општествени групи во рамките на 
кадровските и на управувачките структури на организацијата. 

Проценка на потребите на корисниците на услугите

•	 Воспоставете редовна практика на консултација со корисниците на услугите преку која подобро ќе 
ги разберете пречките и потребите од родова перспектива. 

•	 Спроведете консултации преку организирање на дискусии со фокус групи со жени, со млади, 
со Роми/Ромки, со ЛГБТИ-луѓе, со сексуални работници/работнички, интервјуа со поединци 
припадници на различни групи за обезбедување информации за чувствителни теми.

•	 Обезбедете простор за изразување на потребите и на предлозите од страна на корисниците на 
услугите, особено на жените, на младите, на ЛГБТИ-луѓето, на Ромите/Ромките, на сексуалните 
работници/работнички, на мигрантите/мигрантките.

Употреба на инклузивна комуникација

•	 Користете терминологија што не осудува и не стигматизира (луѓе кои употребуваат дроги, 
сексуални работници/работнички, транс луѓе, небинарни луѓе, интерсексуалци, хомосексуалци, 
геј, лезбијки, Роми/Ромки) во целата комуникација на ниво на организацијата со корисниците на 
услугите и кон надвор.

Воспоставување механизми за упатување

•	 Изградете  мрежа со други организации кои обезбедуваат услуги за сместување на жртви на родово 
базирано насилство, организации кои работат на поддршка на ЛГБТИ-лицата, ромски граѓански 
организации и структури за поддршка на Ромите/Ромките, организации кои обезбедуваат услуги 
за лицата со попреченост, услуги за мигранти и слично. 

•	 Информирајте ги, обучете ги останатите организации и институции со кои соработувате за 
спецификите на употребата на дроги, за потребите на луѓето кои употребуваат дроги и за влијанието 
на различните идентитети во нивните искуства. 

•	 Формализирајте ги партнерствата со организациите и со институциите кои ги обезбедуваат овие 
услуги преку меморандуми за соработка. 

•	 Развијте насоки за упатување на корисниците на вашите услуги до овие организации и институции 
со информации за видот и за обемот на услугата, за контактите, за локацијата и слично. 

МЕРКИ ЗА ПОДОБРУВАЊЕ 
НА ПРОГРАМИТЕ ЗА 
НАМАЛУВАЊЕ НА ШТЕТИ

Жени кои употребуваат дроги

•	 Воспоставете безбедни простори за жени, физички одвоени или во посебен временски период. 
Обезбедете просторија за доверливи средби и за советување со професионалците ангажирани во 
програмите (психолози, психијатри, социјални работници, лекари, правници и други).

•	 Обезбедете услуга за грижа за децата на корисниците на услугите. Грижата за децата за време на 
престојот во програмите за намалување на штети ќе ги охрабри жените да побараат услуга и ќе го 
подобри квалитетот на добиените услуги. 

•	 Вклучете услуги за сексуално и за репродуктивно здравје (едукации за сексуално и за 
репродуктивно здравје, за средства за контрацепција, за тестирање за ХИВ, за поддршка во текот 
на бременоста, за менструални производи). Поврзете се со останатите организации и институции 
кои ги обезбедуваат овие услуги доколку недостасуваат во рамките на вашите програми.

•	 Обучете го персоналот за препознавање на родово базирано насилство и развијте насоки за 
пријавување и за упатување на жртвите до услуги за советување и за засолниште. Обуките треба да 
бидат континуирани од почетокот на ангажманот во програмата, со континуирано освежување на 
знаењето, со ажурирање на информациите согласно промените во законската рамка, со достапни 
услуги и со други новини во системот на превенција и на заштита од родово базирано насилство.

•	 Обезбедете дополнителни средства за задоволување на егзистенцијалните потреби на жените 
кои употребуваат дроги преку финансиска поддршка, храна, хигиенски производи, облека и други 
потреби. 

•	 Ангажирајте жени кои употребуваат дроги во тимот кој ќе обезбедува услуги за намалување на 
штети. 

ПРИМЕР: Во рамките на здружението ХОПС − Опции за здрав живот Скопје, Северна Македонија, Град 
Скопје, функционира Центар за жени со специфични социјални проблеми во кој се нудат интегрирани 
услуги, вклучувајќи психосоцијална и правна помош и поддршка, материјална помош (храна, облека, 
хигиенски материјали) и грижа за децата на корисничките на услугите. Центарот е безбеден простор 
за жени кои употребуваат дроги, за сексуални работнички, за бездомнички. Вработените во Центарот 
редовно соработуваат со центрите за социјална работа, со пробациската служба и со други институции и 
организации. 

Транс и родово небинарни луѓе

•	 Воспоставете безбедни простори за транс и за родово небинарни лица, физички одвоени или 
во посебен временски период. Обезбедете просторија за доверливи средби и за советување 
со професионалците ангажирани во програмите (психолози, психијатри, социјални работници, 
лекари, правници и други).

•	 Гарантирајте доверливост во врска со родовиот идентитет на корисниците на услугите. При 
евиденцијата на услугите користете го избраното име, независно од податоците во документите 
за лична идентификација. Ова е особено важно во контекст во кој не постои можност за правно 
признавање на родот во документите за лична идентификација. 

•	 Користете терминологија сензитивна во однос на родот на корисниците на услугите. Користете 
точни заменки и почитувајте го правото на самоопределување на корисниците на услугите. 

•	 Избегнувајте претпоставки за семејните улоги на корисниците на услугите. 

•	 Во тимот вклучете припадници на ЛГБТИК-заедниците. 

ПРИМЕР: Во Србија, здруженијата Превент и Ре Генерација, кои спроведуваат програми за намалување 
на штети, соработуваат со ЛГБТИК-организации и групи со цел да обезбедат заеднички работилници за 
вработените и да ги подигнат знаењето и вештините за работа со транс и со родово небинарни корисници 
на услуги. 

Роми/Ромки

•	 Ангажирајте врснички работници Роми/Ромки за да изградите доверба со заедницата и да 
обезбедите културолошко прилагодени  услуги. Користете културолошки сензитивни материјали 
со илустрации и на ромски јазик.

•	 Воспоставете мобилни теренски тимови кои ќе пристапат и до најнепристапните делови во 
ромските населби. 

•	 Воспоставете соработка со (женски) ромски организации за да обезбедите холистички пристап 
во поддршката; организации кои обезбедуваат услуги за унапредување на здравјето, на 
образованието, на домувањето, на правна помош и на други услуги потребни на Ромите/Ромките 
кои употребуваат дроги.

ПРИМЕР: Во рамките на здружението ХОПС − Опции за здрав живот Скопје, во периодот од јануари 2013  до 
март 2022 функционираше програма за намалување на штети од употреба на дроги во најголемата ромска 
населба во која беа опфатени 369 различни корисници на услуги кои имаа пристап до лекар, до социјален 
работник и до правник.  Лице од заедницата беше ангажирано да работи во Центарот. Поради намалување 
на финансиските средства на организацијата, Центарот за намалување на штети беше затворен, а бројот 
на корисници на услуги за намалување на штети значително се намали.

Сексуални работнички

•	 Обезбедете временски флексибилни услуги, вклучувајќи теренски активности во вечерните часови 
во делови од населените места каде што се одвива сексуална работа.

•	 Вклучете услуги за сексуално здравје (едукации за сексуално и за репродуктивно здравје, 
средства за контрацепција, тестирање за ХИВ и за СПИ, за ПрЕП − предекспозициска профилакса, 
менструални производи) во рамките на програмата за намалување на штети. 

•	 Обезбедете правна помош и поддршка во случаи на насилство и на полициско малтретирање.

•	 Вклучете во тимот врснички работници − сексуални работници/работнички кои употребуваат 
дроги.

•	 Обучете го персоналот за пристапи информирани за траума. 

ПРИМЕР: Програмата за намалување на штети „Сананим“ во Чешка нуди сеопфатни услуги, вклучувајќи 
теренски програми, контакт-центри и терапевтски заедници. Фокусот е на лицата со попреченост, од 
кои една третина се жени, мажи кои имаат секс со мажи, сексуални работници и Роми. Организацијата, 
исто така, нуди третман за бремени жени и за мајки со зависност, каде што мајките можат да добијат 
третман без да бидат разделени од своите деца. Ова е клучна услуга за да ги намали пречките − жените 
кои употребуваат дроги да побараат помош. 

Млади

•	 Прилагодете ги  услугите за намалување на штети за младите и погрижете се да бидат насочени 
спрема девојките и момчињата, ЛГБТИ млади лица, земајќи го предвид начинот на нивното 
функционирање и местата каде што најчесто пристапуваат до услуги.

•	 Обезбедете безбедни простори за млади жени и за млади лица со различна родова припадност 
кои можат да се соочат со насилство, со стигма и со вознемирување во мешани простори.

•	 Понудете врсничка поддршка преку дигитални алатки, социјални мрежи и мобилни тимови за да 
допрете до скриени популации. 

•	 Интегрирајте услуги за сексуално и за репродуктивно здравје (средства за контрацепција, тестирање 
за ХИВ/СПИ, менструално здравје, поддршка во текот на бременост, едукации соодветни на возраст 
за согласност, сексуалност, односи и телесна автономија) во програмите за намалување на штети.

•	 Организирајте работилници и врснички програми за предизвикување на родови стереотипи, 
особено во контекст на употребата на дроги. 

•	 Ангажирајте се во заедницата. Работа со училишта и со заедници за разоткривање на штетните 
родови норми кои влијаат на однесувањето на младите при користење на здравствени услуги. 

ПРИМЕР: Граѓанска организација Prostor plus o.p.s од Прага, која обезбедува услуги и во регионот на 
Централна Чешка, нуди широк спектар на социјални услуги. Управува со два клуба за деца и за млади до 
26 година, обезбедува услуги за социјално активирање на семејствата со деца во тешки услови и услуга 
за родители кои се бореле со зависност од дроги во минатото. Спроведуваат пилот-програма, две детски 
групи, градинка на браната и градинка во шумата − и организираат пролетни и летни приградски кампови 
за деца. 

ЗАСТАПУВАЊЕ И 
ПАРТНЕРСТВО

•	 Собирајте ги и анализирајте ги податоците врз основа на род, на родов идентитет, на етничка 
припадност, на попреченост и на други карактеристики.

•	 Документирајте студии на случај што илустрираат пречки и успешни приказни на инклузија на 
жени, на ЛГБТИ-лица, на сексуални работници/работнички, на Роми/Ромки, мигранти/мигрантки.

•	 Доказите собрани од вашата работа користете ги за да влијаете врз националните стратегии и 
политики за дроги и за јавното здравје. 

•	 Споделете ги приказните (со нивна согласност) на корисниците на услугите за намалување на 
штети за да ги истакнете потребите. 

•	 Застапувајте за услуги за намалување на штети кои ја вклучуваат родовата перспектива во 
согласност со меѓународните стандарди (УНАИДС; СЗО; ЕМЦДДА).

•	 Воспоставете соработка со надлежните министерства, со институциите за социјална помош и со 
телата за еднаквост. 

•	 Изградете сојузи со организации за правата на жените, со ЛГБТИ-луѓето, со Роми/Ромките, со 
сексуални работници/работнички, со мигранти/мигрантки.

•	 Учествувајте во регионални и во европски мрежи за зајакнување на колективното застапување за 
поефикасни и за поинклузивни политики за дроги. 



17ВОДИЧ за креирање на родово сензитивни програми 
за намалување на штети од употреба на дроги

